
 

 

 

 

 

 

“TA MBUSHIMË MËMËDHENË 
              TËNË ME SHKOLLA SHQIP” * 

 
SAMI FRASHËRI 

 
 
O burrani, o Shqipëtarë! se në dashçim’ e në u përpjekçimë, do të jemi një 
nga më të mirët’ e nga më të ndrituarët’ e kombevet t’Evropësë, që të na kenë 
nakar1 gjithë bota. O burrani! të mos na mbulonjë gjum’ i mefshtërisë2 e i 
paditurisë, se, në ndënjçimë kështu, jemi të humburë. O! sa dëm i math e sa 
turp i rëndë të humbasë sot, në këtë kohë që edhe më të dobëtit’ e kombevet 
po xgjuhen’ e po lulëzojnë, një komp si Shqipëtarëtë, q’është mbajturë që 
kaqë mijë vjet e tëhu, në kaqë kohëra t’egëra! Një komp kaq’ i mënçim e me 
një gjuhë të bukurë të humbasë nga padija e nga të mos pasurë gjuhë të 
shkruarë! Një komp kaqë trim e që s’e kurcen gjaknë fare të humbasë duke 
copëtuar prej kombeve të dobët’ e të frikçimë! Mënt kemi, trimëri kemi, 
gjuhë të bukur’ e të lehtë kemi, e të mos dimë a të mos duamë t’i përdorimë 
gjithë këto për të mirën tënë, po të rrimë me duar lidhurë a, ajo q’është m’e 
keqe, të punojmë për humbjet tënë, të nxjerrimë themelet’ e kombit tënë me 
paditurit’ e me verbërit të vet! 

 
1  nakar  –  zili, smirë 
2  mefshtëri  –  mefshtësi, ngathtësi e madhe  



A jemi Shqipëtarë? Besa, feja, puna, kujdesa, dëshira jonë, mendimi ynë të 
jenë për Shqipërinë e për shqipëtarërinë. Të shpjemë gjuhënë përpara, ta 
xgjerojmë’ e ta xbukurojmë me shkronja e me dituri; të hapimë shkolla, të 
mësojmë, të mos mbesë ndonjë Shqipëtar i paditur’ e që të mos dijë të 
këndonj’ e të shkruanjë; të ngremë shkollat’ e huaja nga Shqipëria e ta 
mbushimë mëmëdhenë tënë me shkolla shqip; djemtë tanë në pakë kohë të 
mësojnë të këndojn’ e të shkruajnë gjuhën e tyre edhe dituritë, q’u duhenë; 
me të qënë që gjuhënë e dinë vetiu e mundinë ta mësojnë në pakë kohë, do 
të kenë voli3 të mësojnë mjaft dituri; edhe bariu edhe bujku edhe mjeshtr’ i 
murevet do të mos jenë pa dituri. 
 
 
________________________ 
3  voli  –  lehtësi, mundësi 
* Ky tekst është shkëputur nga vepra “Shqipëria ç’ka qenë, ç’është e ç’do të bëhetë?”, 
botuar në vitin 1899. E shtypur në Bukuresht dhe e shpërndarë fshehurazi, kjo vepër e Sami 
Frashërit është një nga shkrimet programatike më të rëndësishme të Rilindjes Kombëtare 
Shqiptare. Në të, autori trajton historinë e Shqipërisë, gjendjen e saj në fund të shekullit XIX 
nën Perandorinë Osmane, si dhe nevojën për bashkimin dhe përparimin e shqiptarëve, duke 
theksuar, ndër të tjera, rëndësinë e arsimit. 
 
 
 


